
ᐃᓄᐃᑦ ᐃᖅᑲᓇᐃᔭᖅᑐᑦ ᒐᕙᒪᒃᑯᓐᓂ ᐊᒥᓱᕐᖑᕆᐊᖅᑐᑦ 50 ᐳᓴᓐᑎᖏᓐᓄᑦ 
 
ᐃᖃᓗᐃᑦ, ᓄᓇᕗᑦ (ᐋᒃᑑᐸ 1, 2007) -ᓴᖅᑭᖅᑕᐅᕋᑖᓚᐅᖅᑐᑦ ᐅᓂᒃᑳᑦ, “ᑭᒡᒐᖅᑐᐃᑦᓯᐊᖅᑐᓂᒃ 
ᒐᕙᒪᒃᑯᓐᓂ ᐃᖅᑲᓇᐃᔭᖅᑎᖃᕐᓂᖅ” ᓴᖅᑭᕈᑕᐅᔪᑦ ᓄᓇᕗᑦ ᒐᕙᒪᒃᑯᖏᑦ ᑎᑭᐅᑎᓯᒪᓕᕐᖓᑕ 
ᑐᕌᖅᐸᓪᓕᐊᔭᒥᓄᑦ ᐃᓄᓐᓂᒃ ᐃᖅᑲᓇᐃᔭᖅᑎᑖᖅᐸᓪᓕᐊᓂᕐᒧᑦ. ᒫᑦᓯ 31, 2007-ᒥ ᓄᓇᕗᑦ ᒐᕙᒪᒃᑯᖏᑦ 
ᑎᑭᐅᑎᓯᒪᓕᓚᐅᖅᑐᑦ 50 ᐳᓴᓐᑎᖏᓐᓄᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᑦ. 
 

“ᒐᕙᒪᒋᔭᕗᑦ ᐊᖏᕈᑎᖃᖅᓯᒪᔪᑦ ᑐᕌᒐᖃᕐᓂᕐᒧᑦ ᑭᒡᒐᖅᑐᐃᓂᖃᑦᓯᐊᖅᑐᓂᒃ ᖃᑦᓯᐅᓂᖏᓐᓂᒃ ᐃᓄᐃᑦ 
ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓄᑦ,” ᐅᖃᖅᓯᒪᔪᖅ ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓᑦ ᓗᐃ ᑕᐹᕐᔪᒃ. 
“ᓱᓕ ᐊᑦᓱᕈᖅᐸᓪᓕᐊᖏᓐᓇᖅᑐᒍᑦ ᐃᖅᑲᓇᐃᔭᖅᑎᑖᕋᓱᐊᖃᑦᑕᓂᕐᒧᑦ ᐱᓯᒪᐃᓐᓇᒐᓱᐊᖃᑦᑕᓂᕐᒧᓪᓗ 
ᐃᓄᓐᓂᒃ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ ᐊᒻᒪᓗ ᑎᑭᐅᑎᓂᕗᑦ 50 ᐳᓴᓐᑎᖏᓐᓄᑦ ᐃᓄᐃᑦ 
ᐃᖅᑲᓇᐃᔭᖅᑎᑕᐅᓂᖏᓐᓄᑦ ᓇᓗᓇᐃᕈᑕᐅᑦᓯᐊᖅᑐᖅ ᐊᑦᓱᕉᑎᖃᕈᒪᓯᒪᓂᑦᑎᓐᓂᒃ”. 
 

ᐱᕙᓪᓕᐊᑎᑦᓯᑎᓪᓗᑕ ᒐᕙᒪᒃᑯᑦ ᐱᓕᕆᕕᖏᓐᓂ ᐃᖅᑲᓇᐃᔭᖅᑎᖏᓐᓂᒃ ᑐᕌᖓᓂᖃᑦᓯᐊᖅᑐᓂᒃ 
ᖃᑦᓯᐅᓂᖏᓐᓄᑦ ᓄᓇᕗᒻᒥ, ᓄᓇᕗᑦ ᒐᕙᒪᒃᑯᖏᑦ ᖃᐅᔨᓴᖅᐸᓪᓕᐊᖏᓐᓇᖃᑦᑕᖅᑐᑦ 
ᐃᖅᑲᓇᐃᔭᖅᑐᓕᕆᓂᕐᒥᒃ ᐃᓄᓐᓂᒃ ᐃᓚᒋᔭᐅᖃᑕᐅᔪᓂᒃ ᒐᕙᒪᒃᑯᓐᓂ ᑎᒥᖁᑎᖏᓐᓂᓗ, ᑲᑎᒪᔨᖏᓐᓂᓗ. 
ᐃᓚᒋᔭᐅᖃᑕᐅᓪᓗᓂ ᐊᑐᓕᖅᑎᑦᓯᕙᓪᓕᐊᓂᕐᒧᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓄᑦ ᐸᕐᓇᐅᑎᖏᑦ, 
ᓄᓇᕗᑦ ᒐᕙᒪᒃᑯᖏᑦ ᓴᖅᑭᖅᑎᑦᓯᕙᑦᑐᑦ ᐅᓂᒃᑳᒥᒃ ᐊᑎᖃᖅᑐᒥᒃ “ᑭᒡᒐᖅᑐᐃᑦᓯᐊᖅᑐᓂᒃ ᒐᕙᒪᒃᑯᓐᓂ 
ᐃᖅᑲᓇᐃᔭᖅᑎᖃᕐᓂᖅ” ᑕᖅᑮᑦ ᐱᖓᓱᑦ ᓈᒐᐃᒻᒪᑕ. 
 

ᐅᓂᒃᑳᖅ ᑭᒡᓕᓯᓂᐊᕈᑕᐅᓯᒪᔪᓂᒃ ᓇᓗᓇᐃᔭᐃᒍᑕᐅᕙᑦᑐᖅ ᖃᑦᓯᑦ ᐃᓄᐃᑦ ᐃᓚᒋᔭᐅᖃᑕᐅᔪᑦ 
ᐃᖅᑲᓇᐃᔭᖅᑎᑖᖑᓯᒪᒻᒪᖔᑕ ᐊᑐᓂᑦ ᐱᓕᕆᕕᖏᓐᓂ ᓄᓇᕗᑦ ᒐᕙᒪᒃᑯᖏᓐᓂ, ᑎᒥᖁᑎᖏᓐᓂ 
ᑲᑎᒪᔨᖏᓐᓂ, ᑯᐊᐳᕇᓴᒃᑯᖏᓐᓂᓗ. ᑭᒡᓕᓯᓂᐊᕈᑕᐅᓯᒪᔪᑦ ᐊᑐᐃᓐᓇᐅᔪᑦ ᐊᒡᒍᑐᖅᓯᒪᓪᓗᑎᒃ 
ᐊᕕᑦᑐᖅᓯᒪᕕᐅᔪᑎᒍᑦ, ᓄᓇᓕᑎᒍᑦ, ᐱᓕᕆᕕᑎᒍᑦ, ᐊᒻᒪᓗ ᐃᖅᑲᓇᐃᔭᖅᑏᑦ ᐊᔾᔨᒌᖏᑦᑐᑦ 
ᐊᒡᒍᑐᖅᑕᐅᓯᒪᓪᓗᑎᒃ. ᐃᓄᐃᑦ ᐃᖅᑲᓇᐃᔭᖅᑎᑕᐅᔪᑦ ᖃᑦᓯᐅᓂᖏᑦ ᓄᓇᕗᑦ ᒐᕙᒪᒃᑯᖏᓐᓂ 
ᐊᒥᓱᕐᖑᕆᐊᖅᓯᒪᔪᑦ 44 ᐳᓴᓐᑎᐅᓚᐅᖅᓯᒪᓪᓗᑎᒃ 1999-ᒥ ᐅᓪᓗᒥᐅᓕᖅᑐᖅ 50 ᐳᓴᓐᑎᖏᓐᓃᓕᖅᑐᑎᒃ. 
 

ᒫᑦᓯ 31, 2007-ᒧᑦ 3687 ᐃᖅᑲᓇᐃᔮᑦ 2962 (80 ᐳᓴᓐᑎᖏᑦ) ᐃᓐᓄᑦᑕᐅᓯᒪᓪᓗᑎᒃ; ᐃᓐᓄᑦᑕᐅᓯᒪᔪᓂ 
ᐃᖅᑲᓇᐃᔮᓂ 1492 ᐃᖅᑲᓇᐃᔮᑦ (50 ᐳᓴᓐᑎᖏᑦ) ᐃᓐᓄᑦᑕᐅᓯᒪᔪᑦ ᐃᓄᓐᓄᑦ. 
 

ᐅᓂᒃᑳᓕᐊᒥᓂᖅ ᐊᑐᐃᓐᓇᐅᔪᖅ ᖃᕆᓴᐅᔭᒃᑯᑦ www.gov.nu.ca ᐅᕝᕙᓗ ᐅᖄᓚᓗᓂ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓄᑦ ᐸᕐᓇᐅᔨᒃᑯᖏᑦ (867) 975-
6272. 

ᑐᑭᓯᒋᐊᒃᑲᓐᓂᕈᒪᒍᕕᑦ ᖃᐅᔨᒋᐊᕐᕕᒋᔪᓐᓇᖅᑕᐃᑦ: 
 
ᕆᑦᓱᖅ ᐸᐃᑕᓐ 
ᐃᖅᑲᓇᐃᔭᖅᑐᓕᕆᔨᒃᑯᑦ 
ᐅᖄᓚᐅᑎᖓ: 867-975-6272 
Fx: 867-975-6280 
rpaton@gov.nu.ca

